Ўзбекистон Республикаси номидан
ҲУКМ

2019 йил февраль ойининг 6 куни жиноят ишлари бўйича Когон шаҳар суди, ўз биносида, очиқ суд мажлисида, судья З.Шеровнинг раислигида, О.Солиеванинг котибалигида, томонлардан давлат айбловчиси – Когон шаҳар прокурори ёрдамчиси Ш.Хамраева, судланувчилар Г.Кадиров, Ф.Баракаев, жабрланувчилар С.Тайиров ва Ф.Султонов иштирокида, 

1) 1962 йил 31 март Бухоро шаҳрида туғилган, ўзбек, Ўзбекистон фуқароси, маълумоти олий, оилали, уч нафар фарзанди бор, муқаддам жиноят ишлари бўйича Жиззаз вилояти Пахтакор туман судининг 2016 йил 6 июндаги ҳукмига кўра, Жиноят кодекси 266-модда 2-қисми билан 2 йил муддатга муайян ҳуқуқдан маҳрум қилиниб, Жиноят кодекси 57-модда қўлланган ҳолда 16.931.200 сўм жарима жазоси тайинланган, жиноят ишлари бўйича Бухоро шаҳар судининг 2016 йил 14 декабрдаги ажримига асосан Ўзбекистон Республикаси Олий Мажлиси Сенатининг 2016 йил 
12 октябрдаги “Ўзбекистон Республикаси Конституцияси қабул қилинганлигининг йигирма тўрт йиллиги муносабати билан амнистия тўғрисида” ги Қарори 2-бандига асосан жарима жазодан озод этилган, шу суднинг 2017 йил 
30 майдаги ажримига кўра, Жиноят кодекси 73-моддасига мувофиқ ўталмай қолган 1 йил 24 кун трнаспорт воситаларини бошқариш ҳуқуқидан маҳрум қилиш жазосини ўташдан муддатидан илгари шартли равишда озод этилган, 2-гуруҳ ногирони, Бухоро шаҳридаги “Хан” кафеси раҳбари, Бухоро шаҳар, Зулфия кўчаси, 17/А-уй, 30-хонада яшовчи, “муносиб хулқ-атворда бўлиш тўғрисида тилхат” эҳтиёт чораси қўлланган, айблов далолатномаси нусхасини қонуний муддатда олган 
Кадиров Гулям Кабулович /Kadirov Gulyam Kabulovich/ ни Ўзбекистон Республикаси Жиноят кодекси 277-модда 2-қисми “а,в” бандлари билан;

2) 1993 йил 10 октябрь Бухоро шаҳрида туғилган, ўзбек, Ўзбекистон фуқароси, маълумоти ўрта-махсус, бўйдоқ, муқаддам судланмаган, вақтинча ишсиз, Бухоро шаҳар, “Дилкушо” кўчаси, 9-уйда яшовчи, “муносиб хулқ-атворда бўлиш тўғрисида тилхат” эҳтиёт чораси қўлланган, айблов далолатномаси нусхасини қонуний муддатда олган 
Баракаев Феруз Уткирович /Barakayev Feruz Utkirovich/ ни Жиноят кодекси 277-модда 2-қисми “а” банди билан айблашга оид 1-2003-1901/4-сонли жиноят ишини кўриб, судланувчилар, жабрланувчилар ва гувоҳларнинг кўрсатуви, тарафларнинг музокара, судланувчиларнинг ҳимоя ҳамда охирги сўзини эшитиб, ишда тўпланган далилларни таҳлил қилиб, қуйидагиларни
А Н И Қ Л А Д И :

Судланувчи Г.Кадиров жамиятда юриш-туриш қоидаларни қасддан менсимасдан, кишининг соғлиги учун амалда шикаст етказиши мумкин бўлган нарсани қўллаб, жамоат жойида уриб-дўппослаб, соғликнинг ёмонлашувига сабаб бўлган қасддан баданга ўртача оғир шикаст етказиб, безорилик жиноятини;
судланувчи Ф.Баракаев жамиятда юриш-туриш қоидаларни қасддан менсимасдан, соғликнинг ёмонлашувига сабаб бўлган қасддан баданга ўртача оғир шикаст етказган ҳолда безорилик жиноятини қуйидаги вақт ва ҳолатларда содир этишган.
Жумладан, Г.Кадиров 2018 йил 1 ноябрь куни кеч соат 01:00 ларда жамиятда юриш-туриш қоидаларини қасддан менсимасдан, Бухоро шаҳар, И.Каримов кўчасида жойлашган, жамоат жойи ҳисобланган “UCEL” уяли алоқа компанияси олдида фуқаро Тайиров Санжар Солиевич билан ҳеч бир сабабсиз жанжаллашиб, жанжал вақтида кишининг соғлиғи учун амалда шикаст етказиши мумкин бўлган ёғоч таёқ (дубинка) билан С.Тайировнинг елка, қўл, юз ва танасининг турли қисмларига бир неча маротаба қасддан уриб, оёқлари билан тепиб, Бухоро вилоят СТЭБ нинг 2018 йил 7 ноябрь кунидаги 382-сонли хулосасига кўра, соғлиғининг умумий тикланиши учун йигирма бир кундан ортиқ, аммо тўрт ойдан кўп бўлмаган вақт талаб этиладиган жароҳат олишига сабаб бўлган қасддан баданга ўрта оғир шикаст етказиб, безорилик жинояти содир қилган.
Судланувчи Ф.Баракаев 2018 йил 1 ноябрь куни кеч соат 01:00 ларда спиртли ичимлик истеъмол қилган маст ҳолатда, жамиятда юриш-туриш қоидаларини қасддан менсимасдан, жамоат жойи ҳисобланган Бухоро шаҳар, И.Каримов кўчасида жойлашган “Хан” кафеси олдида фуқаро Султонов Фирдавс Хайруллоевич билан ҳеч бир сабабсиз жанжаллашиб, уни қўли билан жағ соҳасига уриб, Бухоро вилоят СТЭБ нинг 2018 йил 7 ноябрь кунидаги хулосасига кўра, соғлиғининг умумий тикланиши учун йигирма бир кундан ортиқ, аммо тўрт ойдан кўп бўлмаган вақт талаб этиладиган тан жароҳати олишига сабаб бўлган қасддан баданга ўрта оғир шикаст етказиб, безорилик жинояти содир қилган.
Судланувчи Г.Кадиров айбига иқрорлик билдирмасдан, Бухоро шаҳридаги “Хан” кафеси унга тегишли эканлиги, 2018 йил 31 октябрь куни соат 19:30 ларда кафеда мижозлар бўлган вақтда унга олдиндан таниш бўлмаган Тайиров Санжар ёнида яна бир бола билан келиб, ичкарига кирмоқчи бўлгани, унинг қўлида спиртли ичимлик идиши бўлиб, ўзи маст ҳолатда бўлгани, йигитларга “банкет” бўлаётгани учун жой йўқлигини айтгани, соат 21:30 ларда улар яна маст ҳолатда кафега келишгани, уларни кафега киритмагани, соат 23:30 ларда яна келишгани, шу аснода С.Тайиров ёнидаги шериклари билан уч маротаба келиб-кетгани, соқчига уларни киритмасликни тайинлагани, орадан анча вақт ўтиб, соат 00:30 ларда улар беш киши бўлиб келишгани, бу вақтда кафе соқчиси Искандар исмли бола кафеда бўлмагани сабабли кафенинг видеокузатув камераларини тузатувчиси Султонов Фирдавс у билан бирга кафедан чиқиб, йигитларга банкет бўлаётгани ва жой йўқлигини айтиб, тушунтирмоқчи бўлганида Баракаев Феруз Фирдавснинг жағидан бир мушт ургани, Фирдавс ерга йиқилиб, ҳушидан кетгани, улар уни ҳам урмоқчи бўлиб ҳаракат қилишгани учун ўзини ҳимоя қилиш мақсадида дарҳол кафега кириб, бар ичидан бир дона таёқ олиб чиққани, Санжар ва унинг шериклари қочиб кетишгани, С.Тайиров “Юсел” алоқа компанияси биноси томонга, унинг қолган тўрт нафар шериги ўнг томонга қараб қочишгани, шунда у безорилик содир қилиб, Фирдавсни уриб қочаётган болаларни аниқлаб, милицияга топшириш мақсадида Санжарнинг ортидан югургани, Санжар қочаётган вақтида бетон тўсиққа урилиб йиқилгани, шунда қўли ўзининг остига қолгани, кейин яна ўрнидан туриб қочаётганида дарахтга урилгани, сўнг кафега томон югуриб, қўли синганини айтиб, бақира бошлагани, кейин кафе ишчиси Назаров Акмал билан Санжарни кафе ичкарисига олиб киришгани, шундан сўнг ИИБ ходимларига қўнғироқ қилгани, ИИБ ходимлари келгунга қадар Санжарни ушлаб тургани, С.Тайиров кафе ичкарисида ҳам тўполон қилиб, бақира бошлгани, кейин официант бўлиб ишловчи Раджабова Гулшанни ҳақоратлаб, уни ургани, Гулшан эса Санжарни тишлагани, ИИБ ходимлари келгач, сўнг уларга бўлган ҳолатни айтиб бергани, ИИБ ходимлари Санжарни олиб кетишгани, сўнг у Г.Раджабовани касалхонага олиб боргани, касалхонада С.Тайировнинг ота-онаси улар билан жанжаллашиб, ҳақорат қилишганини билдириб, иккинчи гуруҳ ногирони эканини инобатга олиб, енгиллик беришни сўраб кўрсатув берди. 
Судланувчи Ф.Баракаев айбига иқрорлик билдириб, 2018 йил 31 октябрь куни соат 18:30 ларда таниши Вазир ва қариндош акаси Тайиров Санжар билан Бухоро шаҳридаги пиво қуйиб сотиладиган барда пиво ичганлари, сўнг чилим чекиш мақсадида “Шиша хаус” номли кафега боришгани, кафеда ўтирган вақтларида Санжар 2-3 маротаба “Хан” кафесига кириш учун бориб келгани, “Шиша хаус” кафесидан соат 00:30 ларда чиқишгани, Санжар “Хан” кафесига кириб, бир оз ҳордиқ чиқаришларини айтиб, ўзи киришга рухсат сўраш учун кафега киргани, Вазир билан кафе олдида Санжарни кутиб турганлари, кафедан Фирдавс исмли бола чиқиб, кафеда “банкет” бўлаётганини айтгани, шунда у маст ҳолатда бўлгани учун Фирдавснинг гапидан жаҳли чиқиб, уни жағидан бир мушт ургани, Фирдавс ерга йиқилиб, хушидан кетгани, кейин у у ердан қочиб кетгани, ортларидан Кадиров Гулям “дубинка” билан уриш учун қувиб чиққани, Г.Кадиров Санжарни қувиб кетгани, у эса Шавкат исмли ўртоғи билан бошқа томонга қочиб, уйига кетгани, қочаётиб, акаси санжарни Г.Кадиров қувиб йиқитганини кўргани, эртаси куни Фирдавсни кўриш учун касалхонага боргани, шунда Фирдавснинг жағи синганини билгани, Султонов Фирдавснинг даволаниши ва касалхона билан боғлиқ ҳаражатларини қоплаб бергани, ундан кечирим сўраганини билдириб, унинг шахси, ёши, оилавий шароити, қилмишидан пушаймонлиги, жабрланувчининг даъвоси йўқлигини инобатга олиб, қонуний енгиллик беришни сўраб кўрсатув берди.
Жабрланувчи Ф.Султонов 2018 йил 31 октябрь куни “Хан” кафеси бошлиғи Кадиров Гулям уни чақириб, видеокузатув камераларидан бирини тузатиб беришини илтимос қилгани, ишни бўлганидан сўнг Гулшан, Азизбек ва Нодира исмли кафе ишчилари билан бирга столда суҳбатлашиб, овқатланганлари, соат 00:30лар унга таниш бўлмаган уч нафар бола келгани, Г.Кадиров кафеда “банкет” бўлаётганини айтиб, уларни ичкарига киритмагани, шунда келган йигитлар маст ҳолатда бўлганини кўриб, Г.Кадировнинг ёнига боргани, Гулям ака билан бирга йигитларни кўчага чиқариб юборганлари, орадан бир оз вақт ўтиб, ўша шахслар яна кафега кириш учун қайтиб келишгани, шунда Гулямга ўзи уларга тушунтиришини айтиб чиққани, кафедан чиққан вақтида зина олдида унга илгаридан таниш бўлмаган Баракаев Феруз исмли бола тўсатдан юз соҳасига бир мушт ургани, зинадан йиқилиб, ҳушидан кетгани, кейин нима бўлгани ҳақида билмаслиги, касалхонада ўзига келгани, Г.Кадиров билан С.Тайиров ўртасидаги жанжални кўрмагани, судланувчи Ф.Баракаев томонидан унга етказилган зарар қоплангани ва даъвоси йўқлигини билдириб кўрсатув берди.
Жабрланувчи С.Тайиров 2018 йил 31 октябрь кечки пайт танишлари билан пиво ичганлари, кейин “Хан” кафесида кирмоқчи бўлишгани, кафе қўриқчиси жой йўқлиги, бир соатдан кейин келишини айтгани, сўнг “Хан” кафеси рўпарасида жойлашган “Шиша хаус” кафесида кирганлари, тахминан бир соат ўтгач, яна “Хан” кафесига келгани, соқчи кафеда “банкет” тугамагани ҳақида айтиб, киритмагани, у кафега кириш учун тушадиган зинанинг пастки қисмида гаплашиб турган вақтида тепадан шовқин овози эшитилгани, кўчага чиқиб, кафе кириш эшиги олдида унга илгаридан таниш бўлмаган Султонов Фирдавс йиқилиб ётганини кўргани, шу вақт “Хан” кафеси бошлиғи Кадиров Гулям қўлида таёқ билан унинг ортидан югургани, Гулямнинг ортидан яна икки нафар бола уни қуваётганини кўргани, шунда “UCEL” компанияси биноси томон қочгани, қочаётиб, Г.Кадировга “тинчлан, мен болани урмадим” – деган мазмунда гапириб, уни тўхтатишга ҳаракат қилгани, лекин Г.Кадиров агрессив ҳолатда таёқ кўтариб уни қувишда давом этгани, қочаётган вақтида ортидан кимдир уни тепиб йиқитгани, унга етиб олган Г.Кадиров қўлидаги таёқ билан ётган жойида унинг юз ва бош қисмига ура бошлагани, бошини ҳимоя қилиш учун қўлини кўтариб, тўсган вақтида таёқни бармоғига тегиб, синдиргани, Г.Кадиров таёқ билан орқасидан ҳам 2-3 марта ургани, кейин Г.Кадиров ёнида бўлган шериги Назаров Акмал билан уни судраб, кафе ичкарисига олиб кириб, эшикни қулфлаб олгани, кафеда уни Ғулом ва шериклари яна уриб, ҳақорат қилиб, ҳолатни “разбор” қилмоқчи бўлганлари, уларга нима сабадан уни ураётганларини айтиб, Фирдавсни у урмаганини тушунтираётганида ўз-ўзидан кафеда бўлган унга илгаридан таниш бўлмаган Раджабова Гулшан  унга ташланиб, елкаларидан тишлаб ташлагани, кафеда 6-7 нафар шахс бўлгани учун уларга қаршилик кўрсата олмагани, бир оздан сўнг ИИБ ходимлари келиб, уни касалхонага олиб боришгани, касалхонада ҳам ортидан Г.Кадиров Г.Раджабова билан келиб, жанжал кўтаргани, шу ерда ҳам Гулям уни ҳақоратлаб, урмоқчи бўлганини билдириб, судланувчи Г.Кадировга нисбатан қонуний чора кўришни сўраб кўрастув берди.  
Гувоҳ Хаметов Амир Темур Қудратович у Бухоро шаҳар И.Каримов кўчасида жойлашган “Шиша хаус” номли кафени ижарага олиб, ишлатиб келишини, 2018 йил 31 октябрь куни танишлари Тайиров Санжар, Баракаев Феруз яна икки нафар шериклари билан келиб, кафеда овқатланишгани, улар ўзлари билан келтирган спиртли ичимликни ичиб, чилим чекишгани, соат 01:00 ларда кафедан чиқишгани, орадан бир оз вақт ўтиб, кўчадан жанжал овози эшитилгани учун чиққанида “Хан” кафесининг хўжайини Кадиров Гулям ёнида бўлган бир бола билан Тайиров Санжарни судраб, “Хан” кафесига олиб кирганини кўргани, Санжар уларга “мени нима сабабдан уряпсизлар, мен ҳеч кимни урганим йўқ” - деб айтаётганини эшитгани, бир оздан сўнг ИИБ ходимлари келишганини билдириб кўрсатув берди.
Гувоҳ Раджабова Гулшан Эшкуловна у “Хан” кафесида официант бўлиб ишлашини, 2018 йил 1 ноябрга ўтар кечаси кафе эгаси Кадиров Гулям кафе ишчиси Назаров Акмал билан бирга унга нотаниш бўлган, юзлари тирналган маст ҳолатдаги Тайиров Санжарни кафега олиб киришгани, Санжардан нима сабабдан Фирдавсни ургани ҳақида сўраган вақтида Санжар уни ҳеч бир сабабсиз ножўя сўзлар билан ҳақоратлай бошлагани, унинг ёнига бориб, нима сабабдан ҳақорат қилаётганини сўраганида Санжар ён томонидан қўли билан уриб юборгани, шу сабабли Санжарни қўли ва елкасидан икки марта тишлагани, шундан сўнг ИИБ ходимлари келиб, Санжарни олиб кетишгани, С.Тайиров уни ургани сабаб ён томони оғригани учун Г.Кадиров уни касалхонага олиб боргани, касалхонада С.Тайировнинг онаси унга ташланиб, турли ножўя сўзлар билан ҳақорат қилганини билдириб кўрсатув берди. 
Гувоҳ Бўронов Умиджон Рустамович у И.Каримов кўчасидаги “Шиша хаус” номли кафеда ишлаб келиши, 2018 йил 31 октябрь куни кеч вақт Тайиров Санжар танишлари билан кафега келиб, овқатланиб, ўзлари билан олиб келган спирли ичимликни ичиб, чилим чекишгани, соат 01:00 ларда улар кафедан чиқиб кетганлари, бир оздан сўнг кўчадан жанжал овози эшитилгани, чиқиб қараганида “Хан” кафесининг бошлиғи Кадиров Гулям Акмал исмли ишчиси билан Тайиров Санжарнинг ортидан қувиб кетаётганини кўргани, Г.Кадировнинг қўлида таёқ бўлгани, қуваётиб Акмал Санжарни ортидан тепиб йиқитгани, Санжар ерга йиқилганидан сўнг Г.Кадиров уни қўлидаги таёқ билан 3-4 маротаба бош томонига, 2 марта оёғига ургани, Г.Кадиров Санжарни ураётганида Санжар қўлини кўтаргани учун таёқ унинг қўлига теккани, кейин Г.Кадиров Акмал билан бирга Санжарни судраб, “Хан” кафесига олиб киришгани, кафеда бўлган Раджабова Гулшан Санжарга бақириб, унга томон “тарелка” ни отиб юборгани, у ерда Санжар “нима сабабдан мени уряпсизлар, мен ҳеч кимни урганим йўқ” - деб гапирганини эшитгани, сўнг Г.Кадиров ташқарига чиқиб, кафе эшигини ёпиб, ИИБга қўнғироқ қилгани, бир оздан сўнг ИИБ ходимлари келишганини билдириб кўрсатув берди.
Гувоҳ Назаров Акмал Азимович у “Хан” кафесида ишлаб келиши, 
2018 йил 1 ноябрга ўтар кечаси кафеда тўланган ахлатларни ташлаб келаётган вақтида кафе эшиги ёнида Султонов Фирдавс йиқилиб ётгани, кафе эгаси Кадиров Гулям эса унга илгаридан таниш бўлмаган Тайиров Санжарнинг ортидан қувиб кетаётганини кўриб, у ҳам уларнинг ортидан югургани, қочаётиб Санжар бетон тўсиққа, кейин дарахтга урилиб, икки марта йиқилгани, кейин Сажар қўли синганини айтиб бақиргани, Г.Кадировнинг қўлида таёқ бўлгани,  лекин Г.Кадиров Санжарни таёқ билан урганини кўрмагани, сўнг Гулям ака билан Санжарни кўтариб “Хан” кафесига олиб киришгани, бир оздан сўнг ИИБ ходимлари келиб, Санжарни олиб кетишгани, шу куни у С.Тайировни урмагани ва уни тепиб йиқитмагани, кафе ичида ҳам С.Тайиров Раджабова Гулшан билан жанжаллашиб, уни ҳақорат қилгани, шу сабабли Гулшан уни тишлаганини билдириб кўрсатув берди. 
Суд, давлат айбловчисининг хулосасини тинглаб, судланувчилар, жабрланувчилар ва гувоҳларнинг кўрсатувини эшитиб, жиноят иши ҳужжатларини таҳлил қилиб, судланувчилар Г.Кадиров ва Ф.Баракаевнинг жиноят содир этганликдаги айби, Ф.Баракаевнинг иқрорлик билдириб берган кўрсатувдан ташқари, дастлабки тергов ва судда сўроқ қилинган жабрланувчилар ва гувоҳларнинг кўрсатувлари, хабарномалар /и.в. 5-6/, судга оид тиббий экспертиза хулосалари /и.в. 27-29, 37-38, 95-96/, кўрсатувларни ҳодиса содир бўлган жойда текшириш баённомаси /и.в. 118-119/, юзлаштириш баённомалари, тушунтириш хатлари ҳамда жиноят ишида тўпланган бошқа далиллар йиғиндиси билан ўз тасдиғини топган деб ҳисоблайди.
Суд, дастлабки тергов органи томонидан судланувчи Г.Кадировнинг жамиятда юриш-туриш қоидаларни қасддан менсимасдан, кишининг соғлиги учун амалда шикаст етказиши мумкин бўлган нарсани қўллаб, жамоат жойида уриб-дўппослаб, соғликнинг ёмонлашувига сабаб бўлган қасддан баданга ўртача оғир шикаст етказиб, безориликда ифодаланган ҳаракатлари Жиноят кодекси 277-модда 2-қисми “а,в” бандлари билан;
судланувчи Ф.Баракаевнинг жамиятда юриш-туриш қоидаларни қасддан менсимасдан, соғликнинг ёмонлашувига сабаб бўлаган қасддан баданга ўртача оғир шикаст етказган ҳолда безориликда ифодаланган  ҳаракатлари Жиноят кодекси 277-модда 2-қисми “а” банди билан тўғри квалификация қилинган деб ҳисоблайди.
Суд, судланувчи Г.Кадиров томонидан жиноят жабрланувчи С.Тайиров ва бошқаларнинг ахлоққа зид хулқ-атвори таъсири остида содир этилганини Жиноят кодекси 55-моддада назарда тутилган жазони енгиллаштирувчи ҳолат сифатида баҳолайди.
Суд, судланувчи Г.Кадировнинг ҳаракатида Жиноят кодекси 
56-моддада назарда тутилган жазони оғирлаштирувчи ҳолатлар мавжуд эмас деб ҳисоблайди.  
Суд, судланувчи Г.Кадировга жазо тайинлашда, унинг шахси, оилавий шароити, 2-гуруҳ ногирони эканлиги, содир этилган жиноятнинг хусусияти ва ижтимоий хавфлилик даражаси, жиноят қилиш шароити ва сабаблари, жиноят содир этгунга қадар ва ундан кейинги хулқ-атвори, жабрланувчининг даъвоси борлиги ҳамда қайд этилган жазони енгиллаштирувчи ва оғирлаштирувчи барча ҳолатларни инобатга олиб, қонун санкцияси доирасида озодликни чеклаш жазоси тайинлашни лозим топди.
Суд, судланувчи Ф.Баракаевнинг қилмишидан чин кўнгилдан пушаймонлиги, жабрланувчи Ф.Султоновга етказилган зарарни қоплаганини Жиноят кодекси 55-моддада назарда тутилган жазони енгиллаштирувчи ҳолатлар сифатида баҳолайди.
Суд, судланувчи Ф.Баракаев томонидан жиноят спиртли ичимлик истеъмоли таъсиридаги мастлик ҳолатида содир этилганини Жиноят кодекси 
56-моддада назарда тутилган жазони оғирлаштирувчи ҳолат сифатида баҳолайди.  
Суд, судланувчи Ф.Баракаевга жазо тайинлашда, унинг шахси, ёши, оилавий шароити, содир этилган жиноятнинг хусусияти ва ижтимоий хавфлилик даражаси, жиноят қилиш шароити ва сабаблари, жиноят содир этгунга қадар ва ундан кейинги хулқ-атвори, суддаги ўз ҳатти-ҳаракатига нисбатан салбий баҳо бериш кўринишидаги ҳолати, жабрланувчининг даъвоси йўқлиги ҳамда қайд этилган жазони енгиллаштирувчи ва оғирлаштирувчи барча ҳолатларни инобатга олиб, қонун санкцияси доирасида озодликни чеклаш жазоси тайинлашни лозим топди.
Суд, ашёвий далил деб эътироф этилиб, Бухоро шаҳар ИИБ ашёвий далилларни сақлаш хонасига топширилган бир дона таёқ (дубинка) ни йўқ қилишни белгилашни лозим топди.
Юқоридагиларга асосан, Ўзбекистон Республикаси ЖПКнинг                    454-457, 462-463, 465-468, 471, 473 - моддаларини қўллаб, Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тугрисида”ги 1-сонли, 
2002 йил 14 июндаги “Безориликка оид ишлар бўйича суд амалиёти ҳақида” ги 9-сонли Қарорларини раҳбарликка олиб, суд,

ҲУКМ  ҚИЛАДИ:

Кадиров Гулям Кабулович /Kadirov Gulyam Kabulovich/ Ўзбекистон Республикаси Жиноят кодекси 277-модда 2-қисми “а,в” бандларида назарда тутилган жиноятни содир қилганликда айбдор деб топилсин, унга шу модда билан 3 /уч/ йил муддатга озодликни чеклаш жазоси тайинлансин.
Г.Кадиров зиммасига қуйидаги таъқиқ (чеклашлар) юклатилсин:
- куннинг кеч соат 22:00 дан эрталаб соат 06:00 га қадар яшаш жойидан чиқиб кетмаслик;
- оммавий ва бошқа тадбирлар ўтказишда иштирок этмаслик;
- алкоголли ичимликлар истеъмол қилмаслик;
- ҳар ойда бир маротаба Бухоро шаҳар ИИБ да рўйхатдан ўтиб туриш;
- назорат қилувчи органнинг розилигисиз яшаш ва иш жойини ўзгартирмаслик, тегишли маъмурий ҳудуддан ташқарига чиқмаслик;
Озодликни чеклаш муддати Г.Кадиров жазони ижро этиш инспекциясида ҳисобга қўйилган кундан бошлаб ҳисоблансин.
Ҳукм ижроси Бухоро шаҳар ИИБ зиммасига юклатилсин.
Г.Кадировга нисбатан қўлланилган “муносиб хулқ-атворга бўлиш ҳақида тилхат” эҳтиёт чораси ҳукм қонуний кучга киргач бекор қилинсин.

Баракаев Феруз Уткирович /Barakayev Feruz Utkirovich/ Ўзбекистон Республикаси Жиноят кодекси 277-модда 2-қисми “а” бандида назарда тутилган жиноятни содир қилганликда айбдор деб топилсин, унга шу модда билан 3 /уч/ йил муддатга озодликни чеклаш жазоси тайинлансин.
Ф.Баракаев зиммасига қуйидаги таъқиқ (чеклашлар) юклатилсин:
- куннинг кеч соат 22:00 дан эрталаб соат 06:00 га қадар яшаш жойидан чиқиб кетмаслик;
- оммавий ва бошқа тадбирлар ўтказишда иштирок этмаслик;
- алкоголли ичимликлар истеъмол қилмаслик;
- ҳар ойда бир маротаба Бухоро шаҳар ИИБ да рўйхатдан ўтиб туриш;
- назорат қилувчи органнинг розилигисиз яшаш ва иш жойини ўзгартирмаслик, тегишли маъмурий ҳудуддан ташқарига чиқмаслик;
Озодликни чеклаш муддати Ф.Баракаев жазони ижро этиш инспекциясида ҳисобга қўйилган кундан бошлаб ҳисоблансин.
Ҳукм ижроси Бухоро шаҳар ИИБ зиммасига юклатилсин.
Ф.Баракаевга нисбатан қўлланилган “муносиб хулқ-атворга бўлиш ҳақида тилхат” эҳтиёт чораси ҳукм қонуний кучга киргач бекор қилинсин.
Ашёвий далил деб эътироф этилиб, Бухоро шаҳар ИИБ ашёвий далилларни сақлаш хонасига топширилган бир дона таёқ (дубинка) йўқ қилинсин.
Ҳукмдан норози томонлар ҳукм эълон қилинган кундан бошлаб 10 /ўн/ сутка ичида, судланувчилар ва жабрланувчилар ҳукм нусхасини олган кундан бошлаб шу муддат ичида, жиноят ишлари бўйича Бухоро вилоят суди апелляция судлов ҳайъатига апелляция тартибида, ҳукм қонуний кучга киргач кассация тартибида шикоят, прокурор протест келтиришга ҳақли.

Раислик қилувчи:	     		       /имзо/ 		                           З.Шеров
Ҳукм нусхаси аслига тўғри,
 
Раислик қилувчи:	     		       	 		                           З.Шеров

